
ABSTRAK  

 

Kajian strategi pembelajaran Bahasa Melayu di Malaysia secara umumnya dan di 

negeri Sabah secara khususnya masih sedikit. Justeru, kajian ini bertujuan  untuk 

menyelidik tentang penggunaan  strategi pembelajaran bahasa dalam kalangan 

pelajar  sekolah menengah luar bandar di negeri Sabah  semasa mempelajari 

Bahasa Melayu di dalam kelas. Secara khususnya, kajian ini bertujuan untuk 

mengkaji jenis dan tahap penggunaan strategi pembelajaran bahasa, pola dan 

perbezaan penggunaan strategi pembelajaran bahasa berdasarkan tahap 

pencapaian pelajar, hubungan dan pengaruh penggunaan strategi pembelajaran 

bahasa dengan tahap pencapaian mata pelajaran Bahasa Melayu. Seramai 472 

orang pelajar daripada sekolah menengah luar bandar di lima bahagian negeri 

Sabah telah dipilih menggunakan teknik pensampelan rawak berstrata. Penyelidik 

menjadikan instrumen soal selidik sebagai alat kajian utama untuk mengumpul 

maklumat tentang penggunaan strategi pembelajaran bahasa. Soal selidik tersebut 

terdiri daripada lima bahagian, iaitu Bahagian A merupakan latar belakang  

responden dan Bahagian B, C, D dan E merupakan item soalan tentang SPBM 

dalam aspek  SPBD, SPBT, SPBB dan SPBTs. Dapatan kajian menunjukkan bahawa 

para pelajar menggunakan SPBM secara keseluruhannya pada tahap sederhana. 

SPBD  merupakan strategi yang paling kerap digunakan. Secara umumnya, pelajar 

berpencapaian tinggi lebih kerap dan banyak menggunakan SPBM berbanding 

kumpulan tahap pencapaian lain. Keputusan analisis ANOVA pula memperlihatkan 

terdapat perbezaan signifikan pada penggunaan SPBM berdasarkan  kumpulan 

tahap pencapaian pelajar dalam mata pelajaran Bahasa Melayu. Ujian Korelasi 

Pearson menunjukkan terdapat korelasi signifikan yang positif antara strategi 

pembelajaran bahasa dengan pencapaian pelajar dalam mata pelajaran Bahasa 

Melayu.  Hasil Analisis Regresi Berganda pula menunjukkan bahawa SPBM dalam 

aspek SPBD dan SPBTs merupakan dua strategi pembelajaran bahasa yang 

menyumbang secara signifikan terhadap pencapaian, manakala SPBM dalam aspek  

SPBB dan SPBT pula tidak memberi sumbangan yang signifikan terhadap 

pencapaian pelajar dalam mata pelajaran Bahasa Melayu. Hasil daripada kajian ini 

diharapkan mampu memberi implikasi teori dan pedagogi terhadap bidang strategi 

pembelajaran Bahasa Melayu serta dapat memberi sumbangan ke arah 

meningkatkan pencapaian mata pelajaran Bahasa Melayu di Malaysia. 

ABSTRACT 

 

The Influence Of Language Learning Strategies To The Achievement Of 

Malay Language Of Rural  Secondary Schools Students In Sabah 

 

The research of Malay Language learning strategies in Malaysia in general and 

Sabah in particular is still lacking. Therefore, the purpose of this research is to 

investigate the usage of language learning strategies while learning Malay 

Language in class among rural secondary school students in Sabah. Specifically, 

this research aims to study the type and frequency of language learning usage, 

pattern and differences in language learning strategies usage based on students‟ 

achievement, relations and influences of language learning strategies usage to 

achievement of the Malay Language subject. A total of 472 rural secondary school 

students from five divisions of Sabah were selected by using the stratified random 

sampling technique. The researcher made questionnaire as the main research 

instrument to collect data on the usage of language learning strategies. The 

questionnaire consist of five sections, section A refers to respondent‟s background 

and section B, C, D and E refer to questions on SPBM on aspects of SPBD, SPBT, 

SPBB and SPBTs. The findings of the research showed that students use SPBM at 

average level in general. SPBD was the most frequently used strategy. The result 

also revealed that high achievement students use SPBM more frequently than other 

level achievement students. The result of the ANOVA analysis on the other hand, 

showed significant differences in SPBM usage based on students‟ achievement level 

group in Malay Language subject. Pearson Correlation test showed that there is 

positive significant correlation between language learning strategies and students‟ 

achievement in Malay Language subject. The outcome of the Multiple Regression 

showed that SPBM in aspects of SPBD and SPBTs are two language learning 

strategies that significantly contributed to achievement, whereas SPBM in aspects 

of SPBB and SPBT did not contribute significantly to students‟ achievement in the 

Malay Language subject. It is hoped that the findings of this research is able to 

provide theoretical and pedagogical implication towards Malay Language learning 

strategies and contribute to increasing the success of the Malay Language subject 

in Malaysia.  

BAB 1 

 

PENDAHULUAN 

 

 

1.1 Pengenalan 

Bahasa  Melayu ialah bahasa  yang  telah diangkat dan dimartabatkan sebagai 

bahasa kebangsaan, bahasa rasmi dan bahasa pengantar dalam sistem pendidikan 

rendah dan menengah di Malaysia. Kedudukan Bahasa Melayu yang diletakkan 

begitu tinggi martabatnya  selaras dengan peruntukan dalam undang-undang 

tertinggi negara, iaitu Perlembagaan Persekutuan Malaysia. Sehubungan dengan 

itu, Mohamed Salleh (1968 dalam Mohd Khusairi, 1983) menyatakan bahawa 

sesuatu negara dapat dikenali berdasarkan bahasanya, malah kekuatan dan 

kemasyhuran sesebuah negara terletak juga pada penggunaan bahasa 

kebangsaannya.  

 

Kedudukan Bahasa Melayu sebagai Bahasa Kebangsaan  telah  jelas 

diperuntukkan dalam Perkara 152 Perlembagaan Malaysia (Abdul Aziz, 2006). 

Perkara tersebut menyatakan bahawa bahasa kebangsaan ialah  Bahasa Melayu 

dan hendaklah dalam apa-apa tulisan  sebagaimana yang diperuntukkan melalui 

undang-undang Parlimen. Dalam konteks kedudukan Bahasa Melayu sebagai 

bahasa rasmi, secara khususnya telah dimaktubkan dalam Akta Bahasa 

Kebangsaan pada tahun 1967 dan sebagai bahasa pengantar pada tahun 1961 dan 

Akta Pendidikan pada tahun 1996 (Yahya, 2008).   

 

 Kedudukan Bahasa Melayu dalam konteks kewujudannya sebagai bahasa 

kebangsaan amat dirasakan kepentingannya kepada negara. Hal ini demikian  

kerana Bahasa Melayu   bukan hanya sekadar alat komunikasi dalam kalangan 

warganya. Namun, lebih penting daripada itu, Bahasa Melayu berfungsi untuk 

menjadi mangkin kepada usaha menyatukan dan memurnikan  hubungan antara  

pelbagai kaum di negara ini (Zulkifley, 2005). Penegasan ini ada  hubungannya 

dengan apa yang ditegaskan oleh Asmah (1983) bahawa terdapat banyak faktor 

yang boleh menyatupadukan rakyat seperti faktor agama, budaya dan bahasa. 

Namun demikian faktor bahasalah merupakan faktor yang paling berkesan. 

 

 Kedudukan dan kepentingan Bahasa Melayu juga dapat disorot dalam 

konteks sejarah perkembangannya. Bahasa Melayu, sememangnya sudah menjadi 

bahasa „lingua franca‟  dan bahasa ilmu  sejak kurun ke-13 lagi apabila bahasa ini 

telah menjadi wahana komunikasi dalam kalangan  pedagang antarabangsa yang 

berurusan di Melaka. Sehubungan  dengan itu, peranan  Bahasa Melayu tidak 

pernah  luntur, sebaliknya terus semarak dan relevan sebagai bahasa ilmu. Sesuai 

dengan sifat dan kedudukannya sebagai bahasa kebangsaan dan bahasa rasmi 

negara, Bahasa Melayu sudah membuktikan peranannya dalam denyut nadi sebuah 

negara sebagai bahasa perpaduan bangsa,  bahasa nilai ekonomi, bahasa ilmu 

mahupun sebagai  pembina jati diri rakyat Malaysia (Zulkifli, 2003). 

 

Sehubungan dengan itu,  usaha memperkasa Bahasa Melayu bukan setakat 

memastikan kedudukan bahasa tersebut tetap kekal seperti  yang tersurat dalam 

undang-undang tertinggi negara, iaitu dalam Perkara 152 Perlembagaan 

Persekutuan Malaysia. Selain itu, usaha ini juga tidak terhenti setakat meletakkan 

kedudukan Bahasa Melayu  sebagai bahasa pengantar dalam sistem pendidikan 

negara melalui Akta Pelajaran 1996. Sebenarnya, usaha memperkasakan bahasa ini 

merupakan satu agenda untuk memastikan kelangsungan fungsi dan peranannya. 

Dalam konteks negara ini, usaha memperkasakan Bahasa Melayu harus bermula 

dalam sistem pendidikan negara, yakni perlu bermula di peringkat sekolah (Yahya 

et al., 2009). Perancangan dan usaha ini bukan hanya sekadar kerangka dasar 

tetapi perlu diterjemahkan dalam  proses pengajaran dan pembelajaran Bahasa 

Melayu selari dengan pelbagai perubahan ilmu pengetahuan yang berlaku pada hari 

ini. 

  

Dalam konteks sistem pendidikan di Malaysia, salah satu penanda aras atau 

kayu ukur untuk melihat dan menilai perkembangan bahasa ialah berdasarkan 

prestasi pelajar dalam mata pelajaran Bahasa Melayu, khususnya dalam 

peperiksaan awam seperti UPSR, PMR, SPM mahupun STPM. Acap kali apabila 

diumumkan keputusan peperiksaan Bahasa Melayu, sudah tentu pelbagai faktor 

akan dianalisis sebagai penyumbang kepada penurunan mahupun peningkatan 

prestasi mata pelajaran tersebut. Antara lain faktor yang sering dikaitkan dengan 

pencapaian pelajar ialah faktor pelajar itu sendiri, faktor pentadbir sekolah, faktor 

guru, faktor ibu bapa dan juga faktor sekolah (Aripin, 2008). Walau bagaimanapun, 

amat kurang khalayak masyarakat mahupun ahli akademik melihat pemboleh ubah 

yang terletak dalam diri calon itu sendiri, iaitu strategi pembelajaran yang 

digunakan oleh calon untuk mencapai kejayaan. Walhal pemboleh ubah ini sudah 

dibuktikan oleh penyelidikan para sarjana seawal 1970-an sebagai salah satu faktor 

penyumbang kepada kejayaan seseorang pelajar dalam menguasai bahasa 

mahupun peperiksaan (Rubin, 1975; Stern, 1975). Sehubungan dengan itu, kajian 

ini akan memberi fokus kepada hubungan dan pengaruh penggunaan strategi 

pembelajaran bahasa dalam kalangan pelajar sekolah menengah luar bandar 

terhadap pencapaian mereka dalam mata pelajaran Bahasa Melayu. 

 

1.2 Latar Belakang Kajian 

Latar belakang kajian ini cuba memberikan gambaran tentang aspek-aspek penting 

yang melatari kajian ini. Sehubungan dengan itu, pengkaji akan menjelaskan  

tentang kedudukan, matlamat dan juga objektif mata pelajaran Bahasa Melayu 

dalam Kurikulum Bersepadu Sekolah Menengah (KBSM). Selain  itu, di bahagian ini 

juga pengkaji akan membincangkanl latar belakang pencapaian mata pelajaran  

Bahasa Melayu dalam peperiksaan PMR  untuk Negeri Sabah. 

 

1.2.1 Bahasa Melayu Dalam Kurikulum Bersepadu Sekolah Menengah 

Kurikulum Bersepadu Sekolah Menengah  atau lebih dikenali dengan singkatan  

KBSM telah dilaksanakan pada tahun 1988 apabila pelajar-pelajar yang mengikuti 

sistem perlaksanaan Kurikulum Baharu Sekolah Rendah (KBSR) mengakhiri 

pengajian peringkat sekolah rendah pada tahun 1987. Oleh hal  yang demikian, 

KBSM yang kekal sehingga ke hari ini merupakan kurikulum yang menjadi 

kesinambungan  daripada pelaksanaan KBSR (Mohd Salleh, 1996). Dalam konteks 

mata pelajaran Bahasa Melayu, KBSM  memberi tumpuan kepada penguasaan  

kemahiran berbahasa dan ketepatan berkomunikasi  untuk melahirkan pelajar-

pelajar yang fasih  dalam pertuturan, cekap, kritis dan analitis dalam pembacaan 

serta kreatif   dalam menghasilkan penulisan. Sehubungan dengan itu, pelajar   


